
   

Umhverfis-, orku og loftslagsráðuneyti 
Borgartúni 26 
105 Reykjavík 
 
Sent á samráðsgátt 

Reykjavík, 9. maí 2025 

Efni: Drög að frumvarpi til laga um breytingu á raforkulögum nr. 65/2003 og lögum um verndar- 

og orkunýtingaráætlun nr. 48/2011 (stefna stjórnvalda um öflun raforku)  

Samtök atvinnulífsins (hér eftir samtökin) hafa tekið til umsagnar drög að frumvarpi til laga 
um breytingu á raforkulögum nr. 65/2003 og lögum um verndar- og orkunýtingaráætlun nr. 
48/2011 (stefna stjórnvalda um öflun raforku), mál nr. S-68/2025. 

Í frumvarpinu felst að ráðherra verði gert skylt að leggja fram stefnu um öflun raforku á 
fjögurra ára fresti, með tíu ára markmið, og að slík stefna verði höfð til hliðsjónar við gerð 
verndar- og orkunýtingaráætlunar.  

Almennt 

Samtökin fagna því að mörkuð verði stefna í öflun raforku hérlendis með nýrri 39. gr. b 
raforkulaga. Skipuleg stefnumörkun skapar aukinn fyrirsjáanleika sem er grundvöllur 
heilbrigðrar atvinnuuppbyggingar. Atvinnulífið hefur stigið mikilvæg skref í átt að 
orkuskiptum og minni losun, en framgangurinn hefur verið takmarkaður af ófullnægjandi 
orkuframboði. Skýr yfirsýn stjórnvalda yfir raforkuöflun til lengri tíma litið er því nauðsynleg 
til að styðja við áframhaldandi fjárfestingar í sjálfbærum lausnum og tryggja atvinnulífinu 
aðgang að grænni orku. Orka er undirstaða hagsældar. Hérlendis og erlendis er beint 
samhengi á milli orkunotkunar og lífsgæða. Verðmætasköpun verður ekki til án orku. 
Fólksfjölgun, ný atvinnustarfsemi og orkuskipti krefjast aukinnar raforkuframleiðslu.  

Hafa skal í huga 

Stefna stjórnvalda um öflun raforku þarf að innihalda skýr og mælanleg markmið sem taka 
mið af raunverulegri eftirspurn og möguleikum til framleiðslu. Samtökin telja jákvætt að 
frumvarpið leggur til að ráðherra skuli leggja fram stefnu um öflun raforku á fjögurra ára fresti, 
sem er í samræmi við núverandi ákvæði í 39. gr. a raforkulaga nr. 65/2003 um að ráðherra 
skuli leggja fram tillögu til þingsályktunar um stefnu stjórnvalda um uppbyggingu 
flutningskerfis raforku á fjögurra ára fresti. 

Mikilvægt er að tryggt sé að ný stefna samræmist öðrum áætlunum, svo sem kerfisáætlun 
Landsnets og verndar- og orkunýtingaráætlun samkvæmt lögum nr. 48/2011, til að forðast 
ósamræmi og tryggja heildstæða nálgun. Samkvæmt 3. gr. laga nr. 48/2011 um verndar- og 
orkunýtingaráætlun skal mótuð stefna um hvort landsvæði megi nýta til orkuvinnslu, og því 
er nauðsynlegt að samræma þessar áætlanir. Samhæfing á stefnu um raforkuöflun og 
uppbyggingu flutningskerfis er sérstaklega mikilvæg til að tryggja skilvirka orkunýtingu og 
afhendingu. 

Samtökin leggja áherslu á að tryggja þurfi að flutningskerfin verði styrkt samhliða öflun 
raforku svo að aukin orkuframleiðsla skili sér raunverulega til neytenda og fyrirtækja um allt 
land. Orkuframleiðsla án fullnægjandi flutningsgetu er gagnslítil og takmarkar möguleika á 
atvinnuuppbyggingu í landshlutum þar sem raforkuöryggi er ábótavant. 

Samtökin telja að frumvarpið sé almennt jákvætt skref í átt að auknum fyrirsjáanleika í 
raforkumálum, sem er nauðsynlegur fyrir heilbrigðan vöxt atvinnulífs á Íslandi. Með skýrum 



   

markmiðum og einfölduðu regluverki getur stefna um öflun raforku stutt við orkuskipti, 
umhverfismarkmið og efnahagsvöxt til langframa. 

Samtökin lýsa sig reiðubúin til frekara samráðs um útfærslu stefnunnar og þróun hennar í 
framtíðinni. 

Virðingarfyllst, 

 

                f.h. Samtaka atvinnulífsins  

                      

    Kristín Þöll S. Sigurðardóttir 

 


